
sþ. 189. Tillaga til þingsályktunar [177. mál]
um fjárfestingar erlendra aðila í atvinnufyrirtækjum hér á landi.

Flm.: Björn Líndal.

Alþingi ályktar að fela ríkisstjórninni að láta semja frumvarp tillaga um fjárfestingar
erlendra aðila í atvinnufyrirtækjum hér á landi.

Verkefnið verði falið nefnd sem skipuð sé fulltrúum allra þingflokka. Skal nefndin ljúka
störfum svo tímanlega að unnt sé að leggja frumvarpið fyrir næsta löggjafarþing.

Greinargerð.
Að undanförnu hefur mikið verið rætt um nauðsyn þess að efla nýsköpun Í Íslensku

atvinnulífi. Í samkomulagi stjórnarflokkanna frá 6. september sl. um aðgerðir í efnahags- og
atvinnumálum og breytingar á stjórnkerfi er m. a. lögð mikil áhersla á mikilvægi slíkrar

nýsköpunar og er því lýst yfir að gert sé ráð fyrir að 500 milljónum króna verði varið til
tiltekinna aðgerða í þessu skyni á árinu 1985.

Fæstum blandast hugur um að hér er þýðingarmikið mál á ferðinni. Hefðbundnar
atvinnugreinar landsmanna munu ekki einar sér standa undir bættum lífskjörum á næstu
árum og áratugum og veita öllum þeim vinnu sem þá koma á vinnumarkaðinn. Leita verður
á ný mið. Þeir sem gerst þekkja til benda á ýmsar háþróaðar iðngreinar sem vænlegan kost
en jafnframt er ljóst að sífellt stærri hluti vinnuaflsins mun í næstu framtíð starfa í
þjónustugreinum.

Til að efla þá nýsköpun, sem hér er gerð að umtalsefni, þarf fjármagn og eins og fyrr
greinir áætlar ríkisstjórnin að verja 500 milljónum króna á næsta ári í þessu skyni. Þessa fjár
verður a. m. k. að hluta aflað með nýjum lántökum erlendis. Á þessu ári er talið að
greiðslubyrði erlendra langlána muni nema rúmum 23% af útflutningstekjum þjóðarinnar.
Það liggur því nærri að fjórða hver króna, sem aflað er með útflutningi, fari til greiðslu
afborgana og vaxta af þessum lánum. Þetta er hærra hlutfall en lengi hefur þekkst. Sama
máli gegnir um hlutfall erlendra langtímaskulda í hlutfalli af þjóðarframleiðslu. Í ár er búist
við að það fari yfir 60% og lækki ekki á næsta ári. Að vísu segja hlutfallstölur af þessu tagi
ekki alla söguna, heldur verður að skoða hvernig lánsfénu hefur verið varið. Þegar það er
gert kemur í ljós að lántökurnar hafa ekki skilað sér í auknum hagvexti. Með allt þetta í huga
er ljóst að sýna verður mikla aðgát í erlendum lántökum næstu árin, jafnvel þótt lánunum sé
varið til arðbærra fjárfestinga. Afkomuhorfur, og um leið greiðslugeta þjóðarinnar, eru
óvissar um þessar mundir.

Þrátt fyrir erfiða stöðu í þessum efnum er ljóst að erlent fjármagn er að verulegu leyti
undirstaða þess að nýsköpun atvinnulífsins geti átt sér stað. Vegna þessa er m. a.
nauðsynlegt að íhuga vandlega hvort ekki sé rétt að gera tilraun til að auka að ákveðnu
marki fjárfestingar erlendra aðila í atvinnufyrirtækjum hér á landi. Er þá bæði átt við
fjárfestingu þeirra í starfandi fyrirtækjum og með stofnun nýrra. Fjárfestingar erlendra aðila
í atvinnurekstri hér á landi eru nú því sem næst eingöngu bundnar við stóriðju.

Fjárfestingar af því tagi, sem hér um ræðir, eru mikið ræddar víða erlendis. Á
undanförnum árum hefur 1. d. verið unnið mikið starf á vegum Efnahags- og framfarastofn-
unarinnar í París (OECD) á þessu sviði er miðar að því að greiða fyrir fjárfestingum
fyrirtækja erlendis. Sama á við um samstarf Norðurlanda í efnahags- og viðskiptamálum. Á
þeim vettvangi hefur töluvert verið unnið að tillögum um rýmri réttindi norrænna fyrirtækja,
fyrst og fremst iðnfyrirtækja, til þátttöku í atvinnurekstri innan allra Norðurlanda. Þá hefur
einnig verið fjallað um þessi mál í einstökum löndum. Í norsku nefndaráliti frá árinu 1981
(NOU 1981: 47), sem ber heitið .Behovet for internasjonalisering av norsk næringsliv" ,
kemur fram að nefndin telur erlenda eignaraðild að norskum iðnfyrirtækjum hafa haft
veruleg áhrif í þá átt að flytja nýja tækniþekkingu til Noregs. Í sænsku nefndaráliti frá árinu
1978 (SOU 1978: 73), sem ber heitið .Kontroll av utlandsk företagsetablering i Sverige
m. m.", er tekið í sama streng. Þar segir að umræður í nefndinni hafi sýnt ljóslega að
nefndarmenn væru sammála um að fjárfestingar erlendra aðila í atvinnufyrirtækjum í
Svíþjóð hefðu margvíslega kosti í för með sér, s. s. nýtt fjármagn, fleiri störf, aukna
útflutningsmöguleika og nýja þekkingu á sviði tækni, markaðsfærslu og stjórnunar. Á
þennan og ýmsan annan hátt gæti slík fjárfesting ýtt undir margbreytni, virkni og alþjóðlega
samkeppnishæfni sænsks efnahagslífs. Þrátt fyrir að nefndin væri sammála um gildi erlendrar
fjárfestingar fyrir Svía klofnaði hún í þrennt í afstöðu sinni til þess að hve miklu leyti
opinbert eftirlit skyldi haft með stofnun og starfsemi erlendra fyrirtækja í Svíþjóð.

Hér á landi hefur lítið verið rætt um mögulegar fjárfestingar erlendra aðila í
atvinnufyrirtækjum ef undan er skilin mikil umræða um þátttöku fjölþjóðlegra fyrirtækja í
uppbyggingu stóriðju. Með vísan til þess, sem að framan greinir, virðist þá fyllsta ástæða
vera til fyrir Íslendinga að kanna þessi mál nánar og á breiðari grundvelli en hingað til hefur
verið gert.

Íslensk löggjöf á þessu sviði er æði sundurleit. Má fullyrða að erfitt sé að greina í lögum
að löggjafinn hafi markað skýra stefnu um fjárfestingar erlendra aðila í atvinnufyrirtækjum
hér á landi. Í lögum um einstakar atvinnugreinar er tekið á þessu með ýmsum hætti.

Samkvæmt iðnaðarlögum, nr. 42/1978, má enginn reka iðnað hér á landi nema að
fengnu leyfi lögreglustjóra. Sé um einstakling að ræða skal hann vera íslenskur ríkisborgari
og búsettur hér á landi. Eigi í hlut félag með ótakmarkaðri ábyrgð (t. d. sameignarfélag)
skulu allir félagsmenn vera íslenskir ríkisborgarar og búsettir hér á landi. Í félagi með
takmarkaðri ábyrgð (t. d. hlutafélagi) er þess hins vegar krafist að stjórnarmenn og
framkvæmdastjórar uppfylli skilyrði um íslenskt ríkisfang og búsetu. Iðnaðarráðherra getur
veitt undanþágu frá þeim skilyrðum sem hér hafa verið talin en þó skal meiri hluti hlutafjár í
hlutafélagi alltaf vera eign manna búsettra hér á landi.

Sá sem vill öðlast leyfi til verslunar hér á landi, sbr. lög nr. 41/1968, um verslunar-
atvinnu, verður einnig að fullnægja skilyrðum um íslenskt ríkisfang og búsetu. Einstaklingur
verður þannig að hafa íslenskt ríkisfang og vera heimilisfastur á Íslandi. Í félagi með
ótakmarkaðri ábyrgð verða allir stjórnarmenn og prókúruhafi að fullnægja þessum
skilyrðum. Í félagi með takmarkaðri ábyrgð er einungis áskilið að einn stjórnarmanna,
endurskoðendur og framkvæmdastjórar hafi íslenskt ríkisfang og heimilisfesti hér á landi.
Enn fremur skal hlutafé í hlutafélagi vera að meira en helmingi eign manna búsettra hér á
landi. Viðskiptaráðherra getur veitt undanþágu frá öllum þessum skilyrðum standi
sérstaklega á.

Í lögum nr. 50/1978, um vátryggingarstarfsemi, er erlendu vátryggingarfélagi heimilt að
reka hér starfsemi að fengnu leyfi tryggingamálaráðherra.

Í lögum nr. 53/1963, um veitingasölu, gististaðahald o. fl., segir að enginn megi gera sér
veitingasölu né rekstur gististað a að atvinnu nema að fengnu leyfi lögreglustjóra. Meðal
þeirra skilyrða, sem sett eru fyrir slíkri leyfisveitingu, er að umsækjandi sé heimilisfastur á
Íslandi og hafi verið það síðasta ár. Sé um félag að ræða er lögreglustjóra því aðeins heimilt
að veita því leyfi ef stjórnarformaður, þeir sem firmað rita og þeir sem bera ábyrgð á
skuldbindingum félagsins, ef einhverjir eru, fullnægja þessu skilyrði.

Ýmis önnur lög um einstakar atvinnugreinar hafa að geyma strangari ákvæði um
ríkisfang, búsetu og meirihlutaeign hlutafjár. Má þar t. d. nefna lög nr. 33/1922, um rétt til
fiskveiða í landhelgi, lög nr. 34/1964, um loftferðir, og lög nr. 53/1970, um skráningu skipa.

Auk ákvæða í lögum um einstakar atvinnugreinar er fjallað um fjárfestingar erlendra
aðila í fyrirtækjum hér á landi í lögum nr. 19/1966, um eignarrétt og afnotarétt fasteigna. Lög
þessi krefjast þess að einstaklingur hafi íslenskt ríkisfang til að geta öðlast eignarrétt eða
afnotarétt yfir fasteign. Eigi félag með ótakmarkaðri ábyrgð hlut að máli skulu allir
félagsmenn hafa íslenskt ríkisfang en sé um hlutafélag að ræða skulu allir stjórnarmenn vera
íslenskir ríkisborgarar. Lögin gera einnig ráð fyrir að hlutafé í hlutafélagi skuli a. m. k. að 0/5

hlutum vera í eigu íslenskra ríkisborgara. Dómsmálaráðherra getur samkvæmt lögunum veitt
undanþágu frá þessum skilyrðum "ef ástæða þykir til".

Í lögum nr. 32/1978, um hlutafélög, segir að meiri hluti stofnenda hlutafélags skuli hafa
haft heimilisfesti hér á landi í a. m. k. tvö ár. Þar segir enn fremur að framkvæmdastjórar og
meiri hluti stjórnar skuli vera hér búsettir en viðskiptaráðherra er heimilt að veita
undanþágu frá þessu skilyrði. Þá er viðskiptaráðherra heimilt samkvæmt hlutafélagalögum
að veita erlendu hlutafélagi rétt til að starfa hér á landi að fullnægðum tilteknum skilyrðum,
þ. á m. því að félagið fullnægi ákvæðum hlutaðeigandi atvinnulöggjafar um starfsemi sína
hér. Lög um samvinnufélög hafa ekki að geyma ákvæði um þátttöku erlendra aðila í
samvinnufélögum og lög um sameignarfélög hafa ekki verið sett hér á landi.

Af öðrum lögum, sem snert geta fjárfestingar erlendra aðila í atvinnufyrirtækjum hér,
má t. d. nefna lög nr. 63/1979, um skipan gjaldeyris- og viðskiptamála.

Sú löggjöf, sem hér hefur verið rakin, ber ekki með sér að löggjafinn hafi mótað
ákveðna stefnu gagnvart fjárfestingum erlendra aðila í atvinnufyrirtækjum hér á landi.
Einkum á þetta við á sviði iðnaðar, verslunar og þjónustu en síst að því er varðar útgerð.
Sérlög um einstök stóriðjuver geta ekki falið í sér almenna stefnumörkun í þessu tilliti.
Atvinnurekstur í iðnaði, verslun og ýmiss konar þjónustu er að vísu bundinn leyfi
stjórnvalda og skilyrðum um íslenskt ríkisfang, búsetu og meirihlutaeign hlutafjár í sumum
tilvikum. Á hinn bóginn hafa stjórnvöld samkvæmt lögum um einstakar atvinnugreinar
víðtækar heimildir til að veita undanþágur frá þessum skilyrðum. Í athugasemdum er fylgdu
frumvörpum að þessum lögum er litlar sem engar skýringar að hafa um það hvenær og í
hvaða skyni undanþágur skuli veittar. Um lög nr. 19/1966, um eignarrétt og afnotarétt
fasteigna, gegnir sama máli. Ráðherra getur veitt undanþágur frá skilyrðum þeirra laga um
ríkisfang, búsetu og meirihlutaeign hlutafjár "ef ástæða þykir til" eins og segir í lögunum.
Engar skýringar er heldur að finna í hlutafélagalögum um það hver séu þau sjónarmið sem
ráðherra ber að leggja til grundvallar þegar hann metur hvort rétt sé að veita erlendu
hlutafélagi heimild til að starfa hér á landi.

Að vísu má segja að framsetning þeirra laga, sem um þessi mál fjalla, sýni að löggjafinn
er tregur til að leyfa erlendum aðilum að fjárfesta hér. Sú stefna er hins vegar alls ekki skýrt
mörkuð. Eftir sem áður hafa stjórnvöld, að því er virðist, algjörlega frjálsar hendur um
beitingu undanþáguheimilda. Löggjöfin felur því í sér óeðlilega mikið valdaframsal af hálfu
Alþingis til framkvæmdavaldsins. Stefnuleysi laganna kann einnig að hafa þau áhrif í næstu
framtíð að einstök stjórnvöld velji þann kost að leita umsagnar innlendra hagsmunasamtaka
þegar erlent fyrirtæki óskar eftir að fjárfesta hér í atvinnurekstri, t. d. á sviði iðnaðar, og
þarf á undanþágu að halda. Við ríkjandi aðstæður er hætt við að slíkar umsagnir öðlist meira
vægi en eðlilegt getur talist og hagsmunasamtök ráði því miklu um framvindu mála í þessum
efnum sem Alþingi á með réttu að móta. í ljósi þessa er nauðsynlegt að hafist verði handa
við samningu lagafrumvarps um fjárfestingar erlendra aðila í atvinnufyrirtækjum hér á landi
þar sem mörkuð sé skýr stefna í þessum málum.

Með flutningi þeirrar þingsályktunartillögu, sem greinargerð þessi fylgir, er lagt til að
Alþingi feli ríkisstjórninni að láta semja slíkt lagafrumvarp. Gerir tillagan ráð fyrir að skipuð
verði nefnd til að vinna að verkefninu og verði hún skipuð fulltrúum allra þingflokkanna. Þá
gerir tillagan ráð fyrir að nefndin ljúki störfum svo tímanlega að unnt sé að leggja
frumvarpið fyrir næsta löggjafarþing.

Meginkostur þess að setja ein lög um fjárfestingar erlendra aðila í atvinnufyrirtækjum
hér á landi er fólginn í auðveldari og skilvirkari framkvæmd þeirrar stefnu sem lögin koma til
með að marka. Meðal annars yrði yfirstjórn þessara mála í höndum eins aðila í stað margra
eins og nú er. Lagasetning af því tagi, sem hér er gerð tillaga um, mundi væntanlega leiða til
þess að sérákvæði í lögum um fjárfestingar erlendra aðila yrðu felld IÍr gildi. Það felur hins
vegar ekki í sér að sömu reglur þyrftu að gilda um allar fjárfestingar erlendra aðila í
atvinnufyrirtækjum hér á landi án tillits til þess hvers konar atvinnurekstur um væri að ræða.
Þvert á móti væri unnt að einskorða frjálslegri reglur um slíkar fjárfestingar við þær
atvinnugreinar sem tengjast beint því yfirlýsta markmiði ríkisstjórnarinnar að efla nýsköpun
í atvinnulífinu.

Eins og áður hefur komið fram er flm. þessarar þingsályktunartillögu þeirrar skoðunar
að nauðsyn beri til þess fyrir Íslendinga að örva fjárfestingar erlendra aðila í atvinnufyrir-
tækjum hér á landi að ákveðnu marki. Á það ber hins vegar að leggja áherslu að til þessa er
ekki tekin afstaða í þingsályktunartillögunni. Þar er reynt að tryggja að öll sjónarmið geti
komist að við samningu frumvarpsins með aðild allra þingflokka að nefnd þeirri sem
þingsályktunartillagan gerir ráð fyrir að semji frumvarpið.

